
II. LITTERAE UNIVERSALES REGIS DE 8 VIII 1564

Sigismundus Augustus, Dei gratia Rex Poloniae, Magnus Dux Lituaniae, Russiae, Prussiae,
Masoviae Samogitiaeque etc. dominus et haeres. Significamus tenore praesentium universis
et singulis, quibus interest, ad quos hae litterae Nostrae pervenerint, quod cum arduis negociis
Reipublicae essemus a Nostris subditis eo perducti, ut unionem Coronae cum Magno Ducatu, iam
pridem per praedecessores Nostros, Serenissimos Poloniae Reges, condictam et assignatam,
postea vero quodam modo neglectam et intermissam, ad planiorem executionem deduceremus, in
quo negotio indiximus generalia comitia Warschoviae, anno 1563 pro die Sancti Martini, quo cum
omnes status Regni convenissent, venerunt quoque oratores et nuncii statuum Lituaniae. Ac post
multas et longas alterutrim disceptationes de unione et consolidatione eorundem dominiorum, cum
hoc negotium unionis eo tempore transigi et determinari non potuisset ea potissimum de causa,
quod oratores statuum Lituaniae res tam magni momenti nequaquam ausi sunt sibi assumere et
confirmare, nonnulli articuli, qui utriusque partos assensu videbantur posse differri, sunt dilati,
cum non habuissent eam potestatem Lituani id omnino concludere.

Nos itaque cum in eodem negotio fuissemus vehementer rogati, et praesertim a nunciis
Lituaniae, ut solummodo propter istius unionis solum actum alia comitia Polonis cum Lituanis
simul indiceremus, quae Nos, etiamsi bello Moscico distineremur, eorum precibus acquiescendo
concessimus, et haec ipsa comitia Parczoviae pro festo Sancti loannis in anno 1564 indiximus, ut
appareat non stetisse per Nos, quo hic tam expetitus et nobilissimus actus pro commodo utriusque
dominii aliquando suum sortiretur effectum. Sed cum nuncii Lituaniae pernecessarium sibi fore
dicerent, ut antea in Lituania dies comitiorum propter mutuam conferentiam constitueretur, solis
tantummodo Lituanis, ut prius in suis comitiis determinarent et iam rem conclusam ad comitia
Parczoviensia adferrent, flagitaverunt id a Nobis, ut in Bielsko pro festo Pentecostes ante Parczo-
viensia comitia, altera illis celebraremus adiecto eo, ut aliqui ex Regno Poloniae proceres
et nuntiorum equestris ordinis legati eo quoque mitterentur ut, una collatis sententiis, tanto celerius
Lituani eam unionem amplecterentur, quemadmodum diffusius Warschoviae tractatum est.

In quo Nos illis perquam benigniter annuendo, certos deputatos ex proceribus Poloniae
et nunciis terrarum eo venire ad eos tractatus componendos iussimus. In quibus quidem
comitiis Bielscensibus cum iam omnes convenissent, tam ex statibus Regni deputati, quam omnes

Lituanici status, personaliter, post longas et diutinas disceptationes et tractatus nonnulli articuli,
secundum recessum Warssoviensium comitiorum, cum eiuscemodi exceptionibus sunt conclusi,
quemadmodum scriptum illud Bielscense in se continet, ut si essent Parczoviae approbati, iam in
eum finem sunt sigillis procerum, deputatorum Regni et Lituanorum, obsignati.

Postea cum iam Parczoviae rem fuissemus aggressi, nihil a Nobis intentatum relinquebatur,
modo ut huic unioni finem imponere possimus. Sed postquam status Lituanici in personis suis eo
non venissent, qui ad huiuscemodi actum comitiorum pertinebant, et praesertim proceres et
senatus Lituanicus solummodo nuncios suos, et eos quidem cum limitata potestate miserunt, Nos,
intellecto et perspecto hoc negotio, quod hic Parczoviae propter eas causas nulla conclusio fieri
poterat, pro utriusque nationis instanti petitione et consensu, hunc solum actum unionis cum
omnibus eius privilegiis, clausulis et punctis, quemadmodum Warschoviae primum assensum erat
secundum illius recessum, et ab eodem in Bielsko et Parczovia latius declaratum et consultatum,
ad proxima utrique nationi comitia reiecimus, quae ad hunc solum actum post Pascha proxime
futura indicere debemus, quemadmodum sumus ab utraque natione, Polona et Lituana, rogati,
peractis tamen prius comitiis generalibus, pro festo Epiphaniarum propter executionis effectum et
alia negotia Reipublicae Polonae iam denunciatis. Tum demum diem certam et tempus utrique
genti ad conveniendum personaliter omnibus statibus et peremptorie indicemus, prout iam edicto
praesenti comitiali indicimus.

Quantum vero attinet Livones, qui a tam sevo tyranno divexati non habent, unde aliquam
spem ab aliquo christiano principe et defensam expectarent, ad Maiestatem Nostram et ad
Coronam Regni Poloniae pro auxilio et defensa se ipsos cum facultatibus suis omnibus et pro-
vinciis eorum contulerunt et sub ditionem Coronae in perpetua tempora se subiecerunt, in quo
negotio Cracoviam primum, deinde Petricoviam, Warschoviam, et postremo huc Parczoviam ab
omnibus statibus miserunt, in eum modum omnes optimates, consiliarii una cum nunciis equestris
ordinis, consenserunt et concluserunt. Postquam unionis negotium nondum cum statibus
Lituanicis in his comitiis fuit conclusum ut nunc publico senatus consulto iam in numerum
provinciarum Regni Poloniae adscriberentur, quemadmodum illis et Warssoviae promissum
fuerat, sed ut ad proxima comitia utrique nationi futura haec quoque finalis causa eorum
reiiceretur, quomodo et quibus conditionibus illa eorum susceptio et defensa suscipi debeat.

Nihilominus cum ipsi diuturniorem dilationem ferre non possent propter suas imminentes
calamitates, tam a Moscho quam a Swedo, ut si mature illis non consulatur, essent eo perducti, ut
alterutrius horum iugum ferre cogerentur, ut se ipsos, vitas ac liberos et fortunas suas salvas facere
possint, aut alteri cuipiam suplicare pro auxilio contra eorum hostes ferendo, Nos itaque cum
consensu omnium consiliariorum Nostrorum lateri Nostro assidentium, in his Parczoviensibus
comitiis perpensa et provisa summa et ardua Reipublicae Nostrae necessitate, ne si in manus
hostium haec provintia deveniret, terris Nostris Prussiae et omnibus dominiis aliquam gravem
potuisset adferre calamitatem, cum illae arces munitissimae et portus illius provintiae per hostem
occuparentur, necessitas illius causa ad retinendos et defendendos Livones trecenta millia
florenorum, ad bona mensae Nostrae Regni Poloniae undecunque conquirendos, vigore istius
consensus decrevimus, et pro ea summa, sine quavis mora et procrastinatione, militem
mercenarium non modo in Livoniam expediremus, sed etiam cum exercitum, qui a Nobis in Litu-
aniam praemissus est, hactenus foveremus, dum unione cum Lituanis ad executionem deducta
modus reperiri potuerit, quo pro necessitate et dignitate Reipublicae Nostrae hoc bellum
administrari et confici possit. Et hoc propterea, quod haec contributio, quae in proximis
Warssoviensibus comitiis laudata fuerat, non sufficiebat, neque poterat ille exercitus ea ali
et Livones a vi et calamitate eorum defendi.

Quod vero a nunciis equestris ordinis Regni rogati fuissemus, ut lustrationem, quae fuit
vigore conventus Warszoviensis pro festo Sancti Mathei Apostoli anno praesenti edicta, propter
certa legalia impedimenta in aliud tempus transferremus, Nos, illorum petitioni acquiescendo, tum
etiam rumore de incursione valida Tartarorum ut asseritur, increbrescente, hanc lustrationem, quae
pro die Sancti Mathei Apostoli futura erat, cum consensu senatorum et nuntiorum Regni, eodem
vigore conventus et eodem modo, quemadmodum Warschoviae decreta fuerat, pro festo Sancti
Adalberti [23 IV] in anno proxime venturo 1565 transferimus.

Insuper sumus quoque rogati a nunciis equestris ordinis, ut his omnibus, qui in castris Nostris
contra Moschum, hostem Nostrum, militant vel militaturi sunt, et pro pena homicidii sunt ad
sessionem turris condemnati, ut interea eis pena illa prorogetur, dum sunt in illa expeditione vel
militia. Annuendo itaque precibus eorum et necessitati Nostrae, omnibus in universum et singu-
lariter cuilibet hoc toto tempore, quo in castris Nostris militaverint, vigore conventus denunciamus
et deferrimus, denunciantes, quod eorum honori et estimationi haec absentia nullam noxam
adferre possit, ea tamen lege et conditione: quam primum ab eiuscemodi militia vacaverint, cum
data missione, vel etiam si quis ultro se a milicia abdicaverit, in duodecim septimanis ab ea
missione vel discessu e castris in turrim se conferre et istic iuxta decreta integre sedere et
satisfacere teneatur.

Qui vero haec neglexerit, penam statuti eo ipso incurret.

Ultimo nuncii equestris ordinis questi sunt permultos occupatos serviciis Reipublicae, sub
haec comitia Parczoviensia, in variis districtibus contra normam legum et constitutionum indicatos
et condemnatos variis penis esse, petentes, ut hoc a Maiestate Nostra illis in eius- modi gravamine
provideatur, ne talia iudicia, sub tempore comitiorum iniuridice peracta, sint alicuius vigoris
et momenti, et ne posterum officiales talia committere audeant. Unanimi itaque senatorum
et nunciorum consensu, talia omnia iudicia, tam terrestria quam castrensia, quaecunque post parti-
cularia comitia alicubi sub modernis comiciis Parczoviensibus celebrata sunt, vigore conventus
Parczoviensis, pro festo Sancti loannis Baptistae celebrati, nullius vigoris esse debent, neque
alicui nocumento, quinimo omnes tales processus iudiciales ac decreta, tam ex controversiis
partium, quam etiam in contrarium lata et indicata, praesentis vigore conventus omnino nullitatis
vicio subiacere decernimus.

Et ad firmius eorum omnium testimonium sigillum Nostrum affigi curavimus. Actum
Parczoviae, in conventione generali, fer ia tertia ante festum Sancti Laurencii, octava die mensis
Augusti, anno Domini millesimo quingentesimo sexagesimo quarto [5 VIII 1564], Regni
vero Nostri trigesimo quinto.

